
 

 

 

 

 

 

 

 

PARATHËNIE 

  

  Çlirimi i Kosovës është rezultat i punës, angazhimit dhe 

sakrificës së popullit tonë, i brezave të tërë që u flijuan për lirinë e 

Kosovës, përpjekje të cilat u finalizuan më luftën e drejtë dhe të pastër 

të UÇK-së. Të arriturat dhe rezultatet e reja shkencore për organizimin 

dhe qëndresën për çlirimin e Kosovës, që do të prezantohen në këtë 

përmbledhje me akte të plota nga Konferenca shkencore “Kosova 

1989-1999: organizimi dhe qëndresa për çlirim”, organizuar nga 

Instituti i Historisë “Ali Hadri” në bashkëpunim me Institutin për 

Trashëgimi Shpirtërore dhe Kulturore të Shqiptarëve-Shkup, do të 

jenë shumë të rëndësishme për këtë pjesë të lavdishme të historisë 

sonë. Lufta e mbaruar 26 vjet më parë i dha fund regjimit serb në 

Kosovë, ndali gjenocidin serb ndaj popullit shqiptar në Kosovë, 

megjithatë sfida të reja ishin përpara nesh.    

 Pavarësisht nga sfidat e mëdha që janë paraqitur pas luftës, 

përfshirë ndërtimin e institucioneve shtetërore dhe zhvillimin e një 

shoqërie të drejtë, Kosova ka arritur suksese të mëdha, si në fushën e 

arsimit, shkencës dhe kulturës, por gjithashtu edhe në forcimin e 

lidhjeve ndërkombëtare dhe njohjen e mëtejshme të pavarësisë së saj. 

Në këto të arritura  të shtetit tonë edhe Instituti i Historisë “Ali Hadri” 

ka avancuar sa i përket punës kërkimore-shkencore, dëshmi e kësaj 

janë organizimi i aktiviteteve shkencore, të cilat kanë sjellë së bashku 

studiues të shquar dhe kanë kontribuar në thellimin e njohurive për 

periudhën e luftës dhe pasluftës. Punimet shkencore të prezantuara në 

këtë përmbledhje janë një dëshmi e përpjekjeve të vazhdueshme të 

studiuesve për të ruajtur dhe ndriçuar ngjarjet e historisë sonë, duke 



  10 | PARATHËNIE  

ofruar një pasqyrë të pasur dhe të thellë për luftën në Kosovë. 

 Në fund, falënderoj të gjithë studiuesit, të cilët kontribuan me 

punimet e tyre që kjo përmbledhje të marrë formatin e duhur për 

botim. Përkushtimi i tyre ndaj çështjeve që ndërlidhen me çlirimin e 

Kosovës, përveç tjerash është edhe një nderim për aleatët 

ndërkombëtarë që kontribuan në këtë drejtim, e sidomos me 

ndërhyrjen ushtarake të NATO-s. Po ashtu, mirënjohje të thellë të 

gjithë atyre që ndihmuan në realizimin e këtij botimi.   

